Княжанне Брачыслава. Полацкі князь Усяслаў.

Успомніце: якая дынастыя усталявалася ў Полацку с прыходам на княжанне Ізяслава і кім яна была прадстаўлена.

1. Брачыслаў  і ўзвышэнне Полацка

У  1003 г. полацкім князем стаў сын Ізяслава – Брачыслаў ( ? – 1044), які княжыў да 1044 года. Пад час яго праўлення пад уладу Полацка адышлі гарады Віцебск і Усвят –ключавыя пункты на шляху “з варагаў у грэкі”. Палачане атрымалі волакі, якія злучалі Заходнюю Дзвіну з Дняпром .  Да Полацка  таксама былі далучаны землі паміж Заходняй Дзвіной і Дзісной, дзе на месцы старажытнага паселішча крывічоў вырас горад Браслаў.  У летапісах гэты горад згадваецца па імені яго заснавальніка – Брачыслаўль.  Аб’яднанне трох вялікіх рэк і валоданне волакамі давала палачанам магчымасць браць пошліны за правоз тавараў і забяспечвала вялікія прыбыткі. Развіццю горада садзейнічала і заключэнне дагавору аб саюзе з кіеўскім князем Яраславам Мудрым (1019- 1054гг.) У Кіеве ўзнік так званы “двор Брачыслава”, дзе некаторы час  жыў полацкі князь і полацкія купцы.  

Пры полацкім князю Брачыславе значна павялічыўся аўтарытэт і моц Полацка. У сваіх паходах князь абапіраўся не толькі  на дружыну, але  і  выкарыстоўваў наёмныя атрады.  Значнай стала тэрыторыя Полацкай зямлі.  Межы  княства прыкладна адпавядалі  тэрыторыі сучаснай Віцебскай і паўночнай часткі Мінскай абласцей.  У яго ўваходзілі наступныя гарады –Мінск, Віцебск, Друцк, Лукомль, Заслаўль(Ізяслўль), Лагойск, Браслаў. Полацку належала значная частка нізоўяў Заходняй Дзвіны на тэрыторыі Латвіі, уключая гарады Кокнесе (Кукенойс) и Ерсіку (Герсіке), а гэта сведчанне  таму, што наша старажытная дзяржава мела выхад у Балтыйскае мора. Сярод усіх старажытных гарадоў Полоцк быў галоўным, "старэйшым" горадам. Ў IX-XII вв. назвай "Полацк" часта замянялі слова "зямля" (княжество). Замест "Полацкая зямля" гаворылі "Полацк". Аб гэтым сведчаць пісьмовыя крыніцы.

Князь Брачыслаў пакінуў даволі моцную дзяржаву, якая была на шляху сваёй незалежнасці ад Кіева. У гэтым галоўная заслега князя.

2. Княжанне Усяслава.

Пасля смерці Брачыслава Ізяслававіча ў 1044 г. у Полацку пачаў валадарыць яго сын Усяслаў Брачыславіч(1044-1101)., які кіраваў дзяржавай 57 год - найбольшую колькасць год у беларускай гісторыі! Менавіта пры гэтым славутым князе Полацк дасягнуў вяршыні сваей магутнасці.

Першыя 20 год свайго кіравання Усяслаў жыў мірна  з моцным  суседам –Кіеўскай  дзяржавай.    Ен працягваў узмацняць Полацк, падтрымліваючы справы свайго бацькі, веў будаўніцтва першага мураванага храма на беларускіх землях –Сафійскага сабора. Саюзныя адносіны  з Яраславам Мудрым, сынам Рагнеды, а пасля яго смерці з яго пераемнікамі, дазволілі Усяславу разам з кіеўскім войскам зрабіць сумесны  паход у 1060 годзе на поўдзень, супраць качэўнікаў-цюркаў. Аднак праз некаторы час былыя саюзнікі зрабіліся ворагамі. 

Прычына гэтаму – імкненне Усяслава пашырыць тэрыторыю Полацкага княства.

Зрабіць ён гэта хацеў за кошт наўгародскіх і пскоўскіх зямель, якія  ў той час належылі кіеўскім князям. Полацкі князь зрабіў ваенны паход на Пскоў, а потым на Ноўгарад. Пскоў полацкае войска не здолело захопіць, а вось Ноўгарад быў  захоплены і абрабаваны. Некаторыя пісьмовыя звесткісведчаць, што, нават, званы і царкоўныя прыналежнаці з Сафіі Наўгародскай, мураванага храма, былі вывезены Усяславам у Полацк. 

У адказ на абрабаванне Усяславам Ноўгараду трое сыноў Яраслава Мудрага з вялікім войскам з’явіліся пад Мінскам. Там яны сустрэліся  з полацкім войскам у знакамітай бітве на раце Нямізе у 1067 годзе. Звесткі аб гэтай бітве даюць і летапісы і  вядомы твор “Слова аб палку Ігаравым”. У іх гаворыцца, што войскі сутыкнуліся на рацэ Нямізе ў жорсткай бітве  і Усяслаў быў разбіты. Кіеўскія князі запрасілі яго на перамовы і абяцалі, што не зробяць ніякага зла. Каб пацвердзіць свае словы яны нават далі клятву – крыжацалаванне. Усяслаў паверыў князям. Пераправіўся цераз Днепр каля Оршы і  разам з сынамі ўвайшоў у вялікакняжацкі шацёр. Але адразу быў захоплены ў палон, вывезены ў Кіеў і змешчаны там у поруб( турму). Так падчас мірных перамоў Усяслаў быў захоплены ў палон і вывезены ў Кіеў. Аднак у выніку народнага паўстання у Кіеве у 1068 годзе ен быў вызвалены. Некалькі месяцаў быў вялікім кіеўскім князем, пасля чаго вярнуўся ў родны Полацк.

Войны Усяслава з кіеўскімі і ўншымі князямі працягваліся да сярэдзіны 1080-х гадоў. Каля 18 год славуты князь правёў у ваенных паходах,пашыраючы тэрыторыю княства і ўзмацняючы Полацк. Магчымасць полацкага князя знайсці выйсце з самага цяжкага становішча ўражвала сучаснікаў. Славуты полацкі князь лічыўся мудрым, мужным, вынослівым, працавітым і энергічным. А яго уменне непрыкметна апынуцца з войскам там, дзе яго не чакалі, лічылі чараўніцтвам. Таму ў “Слове аб палку Ігаравым” было сказана, што Ўсяслаў меў “вешчую душу”, а ў былінах ён прадстаўлены як Волхв/Чараўнік/ Усяславіч.

3.Полацк – калыска беларускай дзяржаўнасці
 Эпоха Ўсяслава з’яўляецца адным з самых важных і яркіх перыядаў нашай старажытнай гісторыі. Менавіта падчас кіравання Усяслава Полацкае княства стала мацнейшай дзяржавай  ва Ўсходняй Еўропе і дасягнула вяршын магутнасці. 

Абшарам наша старажытная дзяржава была роўна такім тагачасным еўрапейскім дзяржавам, як герцагства Баварскае ці каралеўства Партугальскае. Апроч сталіцы – Полацка, летапісы ўзгадваюць аб 24 буйных горадах. Але менавіта Полацк быў палітычным, эканамічным і культурным цэнтрам, у якім на той час жыло каля дзесяці тысяч чалавек. Роўнасць Полацка з Ноўгарадам і Кіевам –старэйшымі і мацнейшымі гарадамі, яго самастойнасць,  падкрэсліваў і  трэці на  ўсходнеславянскіх землях Сафійскі сабор, пабудаваны пры князе Усяславе. Тут захоўваўся гарадскі скарб, бібліятэка, вёўся гарадскі летапіс.На жаль арыгінал  быў страчаны з цягам часу.  


Набліжаўся пачатак 12 ст. За плячамі Усяслаў было каля 72-х гадоў жыцця, 57 з якіх прыпадала на княжанне, а 18 з іх – на ваенныя паходы. Лес нібыта зміласцівіўся над ім. Ніхто не трывожылі яго старасць. 

Памер Усяслаў у 1101 г.Дакладна вядомы дзень яго смерці. Наўгародскі летапісец занатаваў “Преставіся Вслеслав Полотьскій князь, месяца апріля в 14 день, в 9 час дне, в среду”. Дакладнае месца пахавання князя невядома.

Сваім нашчадкам пакідаў князь шматпакутную Полацкую зямлю не спустошанай і разрабаванай, а магутнай і квітнеючай, якую можна лічыць калыскай беларускай дзяржаўнасці.


Удзячныя палачане ў 2007 г. устанавілі помнік  полацкаму князю Усяславу Брачыславічу. На высокім пастаменце на ўздыбленым кані ўссядае полацкі князь. У яго позірку- мудрасцььь валадара і мужнасць воіна. Здаецца, што князь узвышаецца над мінулым, сучаснасцю і будучым. А на пастаменце напісаны простыя словы:”Князю Усяславу Брачыславічу ад палачан”.  На Беларусі больш няма конных помнікаў. Існуе традыцыя ў скульптуры, згодна якой выява князя на кані лічыцца сымбалам дзяржавы.. Менавіта моцную і незалежную старажытную дзяржаву на чале з Полацкам адстойваў і  сапраўды ў шматлікіх бітвах замацаваў  гэты славуты князь! Аўтарамі помніка з’яўляюцца скульптары Аляксандр Прохараў, Сяргей Ігнацьеў, Леанід Мінкевіч і архітэктар Дзмітрый Сакалоў. 

ДАКУМЕНТЫ СВЕДЧАЦЬ:

1.Вытрымка з “Слова пра паход Ігаравы” у перакладзе на беларускую мову Рыгора Барадуліна.


Усяслаў – князь людзям чыніў суды, 

радзіў князям гарады,

а сам уначы  ваўком рыскаў, 

з Кіева паспяваў да пеўняў да Тмутараканя,

Хорсу вялікаму шлях перацінаў.

Яму ў Полацку пазвоняць ютрань рана

ў званы ў Святое Сафіі, а ён той звон чуе ў Кіеве.

2. АПОВЕСЦЬ ПРА УСЯСЛАВА ПОЛАЦКАГА

Урыўкі з «Аповесці мінулых гадоў» (звестка, датаваная   1066 г., узята з Ноўгарадскага летапісу)
У год 6552 (1044)... У той жа год памёр Брачыслаў, сын Ізяслава, унук Уладзімера, бацька Усяслава, і Усяслаў, сын яго, сеў на яго (княскім) стале (у Полацку). Маці ж яго нарадзіла ад чарадзейства. Калі маці яго нарадзіла, на галаве яго была сарочка. I сказалі вешчуны яго маці: «Гэтую сарочку навяжы на яго, хай носіць яе да смерці». I носіць яе на сабе Усяслаў і сёння, таму і нялітасцівы ён на кровапраліццё.

У год 6574 (1066). Прыйшоў Усяслаў і ўзяў Ноўгарад, з жанчынамі і дзецьмі, і званы зняў са святой Сафіі. О, вялікая бяда была ў той час у год 6575 (1067). Узняў раць у Полацку Усяслаў, сын Брачыслава, і заняў Ноўгарад. Трое ж Яраіславічаў, Ізяслаў, Святаслаў і Усевалад, сабраўшы вояў, пайшлі на Усяслава ў люты мароз. I падышлі (яны) да  Менска.  I  зачыніліся  мяняне ў горадзе.  Браты ж узялі Менск, перабілі ўсіх мужчын, а жанчын і дзяцей узялі ў палон і пайшлі да Нямігі. I пайшоў Усяслаў супраць іх. I сустрэліся праціўнікі на Нямізе месяца сакавіка ў 3-і дзень, быў снег вялікі, і пайшлі адзін на аднаго. I была лютая сеча, і многія палеглі ў ёй, і перамаглі Ізяслаў, Святаслаў і Усевалад, Усяслаў жа ўцёк.

Пасля гэтага месяца ліпеня ў 10-ы дзень Ізяслаў, Святаслаў і Усевалад, пацалаваўшы крыж святы Усяславу, сказалі яму: «Прыйдзі да нас, не ўчынім табе (нічога) злога». Ен жа, спадзеючыся на іх крыжацалаванне, пераехаў да іх у лодцы праз Днепр. Калі ж Ізяслаў увайшоў першы ў шацёр, тут схапілі Усяслава, на Ршы ля Смаленска, пераступіўшы кры-жацалаванне. Ізяслаў жа, прывёўшы Усяслава ў Кіеў, пасадзіў яго і двух яго сыноў у турму («поруб»).
Пытанні і заданні: 

1. Аб якіх падзеях сведчаць наступныя даты: 1044-1101, 1067.

2. Пазнайце асобу: “На семым вяку Траяна кіну жэрабя маўкліва на любую сваю абраную, ды хітрасцю асядлаў коней рана і скочыў да горада Кіева і дакрануўся дзідаю да залатога прастола кіеўскага. Скочыў ад іх лютым зверам апоўначы з Белграда, сінім воблакам ахінуўся, паспытаў тры разы ен удачу, адчыні вароты Ноўгарада, разбіў славу Яраслававу, скокнуў воўкам хутка д Нямігі з Дудутак”. 

3. Дакажыце, што дзейнасць Усяслава была накіравана на ўзвышэнне Полацкага княства.

4. Намалюйце радавод Полацкіх князеў пачынаючы з Рагвалода.
5. Дакажыце, што дзейнасць Брачыслава садзейнічала умацаванню Полацкага княства.

6. Дайце характарыстыку Брачыслава як грамадскага дзеяча і чалавека.

7. Параўнайце дзейнасць Брачыслава і Усяслава. План параўнання складзіце самастойна.

8. Вызначце імёны, якія належаць да роду Рагвалодавічаў: Уладзімір Святаславіч; Ізяслаў Уладзіміравіч; Брачыслаў Усяславіч; Усяслаў Брачыславіч.

9. Назавіце ўдзельнікаў бітвы на р. Няміга і яе вынік.

10. Вучоныя гісторыкі называюць Рагвалода першым летапісным полацкім князем. Як вы разумееце гэты выраз?

11. Складзіце вуснае апавяданне на адну з прапанаваных тэм: “Славуты горад Полацк”. “Рагвалодавічы – славутыя князі”. “Князёўна Рагнеда – мужная палачанка”.

